Përshëndetja ime me rastin e pensionimit të Basil Schader-it
Të nderuar  drejtues të LAPSH-së “Naim Frashëri”,

I nderuar dhe i dashur Prof.dr.dr.Basil Schader,

Nga një E-mail i mikut të respektuar z.Nexhat Maloku mësova se më datën 11 mars, me rastin e 7-Marsit, LAPSH-ja “Naim Frashëri”, do t’u shtojë kremtimeve të sivjetme të Ditës së Mësuesit edhe një festim kushtuar figurës dhe ndihmesave të Prof.dr.dr.Basil Schader-it me rastin e daljes së Tij në pension.

Me këtë rast, si mik i Tij, po edhe si dashamirë i LAPSH-së, ju përshëndes të gjithëve sa jeni në atë tubim të bukur dhe po lejohem të shpreh shkurt disa vlerësime e fjalë miradije për zotin Schader:

Së pari, dëshiroj që, duke ia uruar Basilit daljen në pension, t’i shpreh edhe disa vlerësime për të, si figurë e gjallë e dashamirësit  e Mikut të madh të Shqipërisë e të Shqiptarëve, si metodist, mësimdhënës dhe hartues  i një sasie të madhe librash për mësimin plotësues  të shqipes në Zvicër, po edhe për mësimin e shqipes në shkollat shqipe në Kosovë, si studiues i dalluar dhe i përkushtuar në problemet e dygjuhësisë e të dykulturorësisë në diasporën shqiptare të Zvicrës, si autor veprash me rëndësi në lëmin e sociolinguistikës, sidomos kushtuar dukurive të cods-mixting e cods-swiching, të trajtuara me kompetencë të rrallë në doktoraturën e tij me titull”Shqyrtime gjuhësore rreth kontaktit gjuhësor mes shqipes e gjermanishtes në Zvicër”, mbrojtur në Fakultetin e Historisë e të Filologjisë i Universitetit të Tiranës me notën më të lartë të mundshme e lëvdata nga Profesorati, të cilin pastaj edhe e ka botuar në gjuhën shqipe (Tiranë, 2005) dhe të përkthyer në gjermanisht.

I dashur profesor Schader,

Shqipëria është një vend i vogël, nga më të vegjlit në Evropë, por, për fatin e bardhë të saj, në rrjedhë të kohërave, ka pasur edhe miq të mëdhenj. Duke u kufizuar vetëm në fushën tonë të albanologjisë e të shkrimit të shqipes, do të përmendja emra të tillë të mëdhenj e të nderuar si albanologët e shquar të botës gjermanike, Norbert Jokl, Gustav Mayer, Maksimilian Lamberz, Herman Ölberg, po edhe sllavistë të shquar si Valclav Cimochowskij  në Poloni  e Agnia Desnickaja në San Peterburg, si Ulmar Kuiku në Suedi, Eric Hamp e Viktor Fridman  në Amerikë dhe plot të tjerë. 
Në radhën e tyre, por edhe me gjithë shkëlqimin e madhështinë  që meriton, pavarësisht se  të mbuluar me modestinë dhe thjeshtësinë e Tij proverbiale e i takon të radhitet edhe zotit Basil Schader, të cilin, pa asnjë ngurrim, do ta quaja Shqipëridashësin më të madh që kam njohur deri më sot .

Kam pasur kënaqësinë dhe nderin ta kem njohur Basil Schaderin, së pari, si  një të huaj që kishte ardhur për të dhënë provimin e gjuhës shqipe, i cili më befasoi se, përtej faktit që shqipen e fliste dhe e shkruante shumë mirë, kishte ardhur me një tufë librash e fjalorësh dygjuhësh shqip-gjermanisht, si “Ura e fjalëve” etj. të shkruara vetëm ose në bashkautorësi me arsimtarë shqiptarë nga LAPSH-ja Juaj.
Në vijim ai ka punuar  me ideimin dhe nën drejtimin tim një studim të gjerë doktorature, mbrojtur me rezultat të shkëlqyeshëm dhe, qysh atëherë, jemi bërë edhe miq të dashur, më ka ardhur disa herë në shtëpinë time në Tiranë e në Durrës,po edhe më ka pritur disa herë në shtëpinë e tij në Zvicër, duke konkurruar  mrekullisht me bujarinë e mikpritjen  e tij që na e kalon edhe neve shqiptarëve.

Jemi parë disa herë në konferenca shkencore të rëndësishme  ku ai ka qenë referues kryesor ose edhe bashkorganizator, si në Zvicër (në Bernë  e në Zyrich), ashtu edhe në Tiranë e në Prishtinë.

Dhe,sikur të mos mjaftonin të gjitha veprat e shkruara e të botuara në shqip e në gjermanisht, kohët e fundit ai ka bërë edhe përkthimin në gjermanisht të një numri librash nga autorë të njohur shqiptarë, si dhe ka siguruar ndihma dhe materiale shkollore për shkollat e Balldrenit e të Kolajakut të Lezhës, ndihmesa të rëndësishme e për të cilat, me të drejtë, ai dhe zonja e Tij e nderuar, Erica, janë shpallur “Qytetarë Nderi” të Balldrenit.

Dhe për ta mbyllur, në vend të një përqafimi që ia përkushtoj Mikut tim në këtë ditë të pensionimit, Ju lus, të pranishëm të nderuar, t’ia shtrëngoni dorën e ta përqafoni fort Basilin, sepse ai ka qenë dhe do të jetë edhe më tej, jo vetëm mësues, mësimdhënës, drejtues arsimor, autor librash e studimesh të vyera, po edhe, mbi të gjitha, një Mik i madh dhe shumë i dashur i Shqipërisë dhe i shqiptarëve.

Përzemërsisht,
Gjovalin Shkurtaj

Tiranë, 6 mars 2017

